
Gapadayon Jesus i ta pag-ambal naan ta iya na mga 
tinudluan, “Dili kaw magpalibeg. Magsalig kaw ta 
Dyos Amay daw magsalig kaw man ki yaken. Istaran 
ta ake na Amay sikad wayang na tama na mga 
maistaran dya.” 



“Muna a ki kyo daw buaten ko mga dapat buaten 
aged makaistar kaw dya. Matuod gid ambal ko ki 
kyo. Tenged muna a ki kyo daw buaten ko mga dapat 
buaten aged makaistar kaw dya, malik a di daw 
dleen ta kyo dya 
aged duma kaw 
ki yaken.”



Yaken Juan utod nyo ki Jesu-Cristo. Isya ki 
nang ta inagian tak paryo ki kyo naagian ko 
man tama na mga kabellay tenged ta 

mga ittaw na gakuntra 
ta mga gatuo. 



Yaken paryo nyo na sakep ta pagdumala ta 
Dyos daw paryo ki kyo patubang ko man 
maskin ino na mga kabellay na 

naagian ko bilang 
isya na gatuo. 



Naan a kan-o ta pulo Patmos bilang priso 
tenged ta ake na pagwali parti ta ambal 
ta Dyos na yon man pagpamatuod 

na alin ki Jesu-Cristo.



Pag-ambal din, pagaeman a dayon ta Dyos Ispiritu 
Santo daw may nakita a na truno naan ta langit. May 
gamungko naan ta truno daw gasilak kanen an na may 
mga kulor paryo ta maalen na mga 
bato na haspe daw kornalina. 



Pagtapos ta pagdayaw danen, 
tanan gid na may kabui na naan 
ta kalangitan, naan ta kalibutan, 
dalem ta kalibutan daw naan 
man ta dagat namatian ko na 
gambal danen an, “Dayawen 
ta kanen an na 
gamungko naan 
ta truno daw 
dayawen 
ta man 
Karniro an.”



“Tagan ta danen an ta ate na pagpasalamat, pagtaod 
daw pagdayaw asta ta ula katapusan daw kalaen 
ta man na makagagaem 
asta ta ula katapusan.”



Syudad na iya ta Dyos na paumaw na bag-o na 
Jerusalem nakita ko na gapababa naan ta kalibutan 
alin ta Dyos na naan ta langit daw priparar gid 
paryo ta bai na kasalen na naayusan en daw anda en 
na magsugat ta mama na magsawa ki kanen. Namatian 
ko na may 
gambal na 
naan dapit 
ta truno na 
naan ta langit. 



Ambal din na bakod iya na kagi, “Lagen nyo! Anduni, 
istaran an ta Dyos naan en duma ta mga ittaw. Kanen 
an mag-istar na duma ki danen daw danen an iya gid 
na mga ittaw. Kanen mismo magduma ki danen daw 
kanen an iran man na Dyos.”



Pagtapos ta pagpakita ta angil ki yaken ta syudad an, 
papakita din man suba ta waig na gaatag ta kabui na 
ula katapusan. Suba an sikad tin-aw paryo ta kristal. 
Alin ta truno ta Dyos daw Karniro, suba an gailig 
naan ta tengnga ta karsada ta syudad. 



Syudad an ula kinanglan ta adlaw daw bulan para 
mag-atag ta kapawa tak naan dya sikad pawa 
tenged ta kapawa na alin ta Dyos daw Karniro 
na paryo ilaw ta syudad.



Piro, ula bisan kino na gabuat ta malain na 
pwidi melled dya. Dili man pwidi 
melled mga ittaw na gabuat 
ta malaw-ay daw bula. 
Mga ittaw na pwidi 
nang an na melled 
dya mga ittaw na 
iran na ngaran 
nasulat naan ta 
libro na listaan 
ta mga ittaw na 
kaangken ta kabui na 
ula katapusan na yon 
man libro na iya ta Karniro.



“Dayad gid iran na kaimtangan tak 
pairan din iran na mga luwa na yon 
man pakamang din tanan na tenaan 
na ittaw mangasebe. Ula en 
kamatayen daw ula man en kalised, 
pag-agal daw kasakit tak ula en 
tanan na dati na iling tan na mga 
inagian ta mga ittaw.” 



Naan ta syudad ula dya bisan ino an na pasikway ta 
Dyos. Naan dya truno ta Dyos daw Karniro daw 
kanen an simbaen ta mga ittaw na gasirbi ki kanen.
Makita danen kanen
an daw iya an na 
ngaran naan ta 
iran na takong.



Nakita ko man mga ittaw an na napatay en, mga may 
datas na katengdanan daw mga kebes man. Gatindeg 
danen an naan ta tubangan ta truno daw may mga 
libro na pabuklad. May anen pa isya na libro na 
pabuklad na yon man libro na listaan ta 
mga ittaw na kaangken ta kabui na ula 
katapusan. 



Mga ittaw an na napatay en paukuman ta Dyos sunod 
ta nasulat naan ta mga libro na yon man iran na mga 
nabuat. Bisan kino na iya na ngaran ula nasulat naan 
ta libro na listaan ta mga ittaw na kaangken ta 
kabui na ula katapusan, kanen an 
papilak naan ta lugar na asupri 
na gadaba-daba.



Dyos Ispiritu Santo daw bai na kasalen naan ta 
Karniro, ambal danen, “Miling ka di en.” Tanan na mga 
kamati dapat mag-ambal man, “Miling ka di en.” Dapat 
na bisan kino na nlao daw liag minem ta libri na waig 
na gaatag ta kabui na ula katapusan, marani daw 
batunon 
waig ya. 



60 60

Tenged ta bakod na paggugma ta Dyos 
ta mga ittaw ta kalibutan, paatag 

din bugtong din na Bata aged bisan 
kino magtuo ta iya na Bata, dili din  

     maageman silot na ula katapusan. 
            Tagan din danen an ta 
                 kabui na ula 
                  katapusan.



Roma 3:23
tak tanan na mga ittaw nakasala daw tanan ula man 

gatuman ta liag ta Dyos na dapat danen an matareng 
paryo ki kanen na matareng ta tanan.

Roma 6:23
tak bayad an ta pagbuat ta sala silot na ula katapusan, 

piro libri an na atag ta Dyos kabui na ula katapusan para 
ki kiten na sakep ki Jesu-Cristo na ate na Ginuo.

Hebreo 9:27
Mga ittaw, isya nang bisis mapatay daw pagtapos na 

danen mapatay, ukuman danen an ta Dyos.



Efeso 2:8,9
Tenged ta dayad na kabebet-en ta Dyos, paluwas ki din 

alin ta silot paagi ta ate na pagtuo ki Cristo, dili 
tenged ta ate na kaugalingen na mga buat. Atag nang gid 
ta Dyos na naluwas ki, dili bales ta ate na mga buat aged 

ula may magpabugal ta iya na kaugalingen.

Roma 10:9,10
Iling ti pawali nay: Daw iambal no na gapati ka na Jesus, 
kanen Ginuo daw terek ta imo na tagipusuon magpati ka 
na kanen pabannaw ta Dyos, maluwas ka alin ta silot ta 
Dyos. Iling tan paagi na maluwas tenged daw kino na 
terek ta iya na tagipusuon iya na pagpati na Jesus an 
pabannaw, kanen an pabuat ta Dyos na matareng. Daw 

kino gambal na kanen an gapati na Jesus an Ginuo, 
naluwas kanen an.



Juan 3:16,17 Tenged ta bakod na paggugma ta Dyos ta 
mga ittaw ta kalibutan, paatag din bugtong din na Bata 

aged bisan kino magtuo ta iya na Bata, dili din maageman 
silot na ula katapusan. Tagan din danen an ta kabui na ula 
katapusan. Tuyo ta Dyos na papadala din iya na Bata naan 

ta mga ittaw ta kalibutan dili para magsintinsya iya na 
Bata ki danen ta ula katapusan na silot. Tuyo din na paagi 

ta iya na Bata danen maluwas alin ta silot.

1 Juan 5:11-13 Yi pa pagpamatuod ta Dyos parti ta iya na 
Bata: Kabui na ula katapusan isya na atag ta Dyos ki 

kiten daw yon na kabui maangken ta paagi ta iya na Bata. 
Mga ittaw na sakep ta Bata Ta Dyos, naangken danen 
kabui na ula katapusan. Piro, mga ittaw na dili sakep ta 

Bata Ta Dyos, ula danen naangken kabui na ula 
katapusan. Gasulat a ta ake i na laygay naan ki kyo na 

mga gatuo ta Bata Ta Dyos aged sigurado kaw na 
naangken nyo kabui na ula katapusan.



Juan 14; 2 Corinto 5; 
Mga Papakita 4, 21, 22

